
UUM ONLINE: Universiti Utara Malaysia (UUM) menerusi Pusat Pengajian Pendidikan (SOE) telah
mengadakan sesi perbincangan dengan Pejabat Pendidikan Daerah (PPD) Padang Terap bagi menjalinkan
kerjasama strategik dalam pembangunan profesional guru-guru di daerah tersebut.
 
Pertemuan itu diketuai Dekan SOE, Prof. Dr. Yahya Don, manakala PPD Padang Terap disertai Pegawainya,
Ahmad Bashori Rahim.
 
Yahya berkata, pada pertemuan itu, SOE telah menawarkan program pembangunan profesional guru dalam
tiga bidang tujahan utama iaitu Pengurusan Sekolah, Kompetensi Guru Bahasa Inggeris dan Pendidikan
Islam serta Inovasi Pengajaran.
 
Di samping itu, menurutnya, SOE juga menawarkan kepada guru di bawah PPD Padang Terap untuk
melanjutkan pengajian di peringkat Ijazah Lanjut antaranya di bawah Program Sarjana Sains (Pengurusan
Pendidikan), Sarjana Pendidikan (Pendidikan Islam) dan Sarjana Pendidikan (Pengajaran Bahasa Inggeris).
 
Tambah beliau, pelbagai bentuk cadangan program profesional lain turut dibincangkan antaranya Program
Pemindahan Ilmu (KTP)   yang mana program-program itu dapat membantu meningkatkan lagi prestasi,
kompetensi, kemahiran dan profesionalisme guru-guru di daerah ini.
 



“Kita juga mempelawa dan mengalu-alukan kehadiran pelajar sekolah menengah di daerah Padang Terap ke
UUM melalui penganjuran program Lawatan Sambil Belajar@Jom Masuk UUM.
 
“Pada masa sama, SOE menawarkan program khidmat komuniti antaranya melalui penganjuran Program
Motivasi Kecemerlangan Pelajaran kepada pelajar sekolah di daerah tersebut,” katanya.
 
Sementara itu, Ahmad Bashori menzahirkan ucapan penghargaan dan terima kasih kepada SOE atas inisiatif
strategik itu dan mengalu-alukan pelbagai bentuk kerjasama lain dalam usaha UUM untuk membangunkan
bidang pendidikan khususnya di kawasan luar bandar dan daerah terpencil seperti Padang Terap.
 
Menurutnya, PPD Padang Terap sedia memberikan komitmen untuk membantu mengalakkan guru-guru di
daerah ini menyambung pelajaran ke peringkat lebih tinggi iaitu peringkat Sarjana, Doktor Falsafah dan
Doktor Pendidikan di UUM.
 
Jalinan kerjasama strategik itu juga turut mendapat perhatian dan sokongan penuh daripada Ahli Parlimen
Padang Terap, Dato’ Seri Mahdzir Khalid yang juga Menteri Pembangunan Luar Bandar.

